
土城高二丈開八門以便出入旁近四五屯輜重粮草皆

聚于此無警則各居木屯耕牧有警則驅牛羊入城固守

以待援兵則寇無所掠此特守屯事朕過計如此其攻取

戰守之策在爾深思之

　〈按近日近邊鄉洛屯聚皆當遵此　聖謨則虜無所掠不能久駐此卽堅壁淸野之策也〉

周王畋於鈞州獲騶虞王來朝獻之羣臣稱賀侍講楊榮

作頌以獻旣而四方奏甘露屢降嘉禾呈瑞野蠶成繭外

國獻麒麟白雉白鹿白豕玄兎白象靈犀之屬甚衆榮與

解縉胡廣金幼孜梁灒等咸作歌頌以進

九月侍講學士王達侍　皇太子進講乾丸曰役舉諸貳

爲說講畢　皇太子召楊士奇問曰經旨於此恐無儲貳

之說達不合譏否士奇對曰講臣非正道不陳豈敢合譏

此本宋儒胡瑗之說也　皇太子曰對我言此常人得此

爻亦舉此說乎士奇曰　殿下此問最好因舉程子云凡

卦六爻人人有用聖賢有聖賢用衆人有衆人用君有君

用臣有臣用無所不通　皇太子悅○福建布政司奏有

番船漂泊海岸詢之是暹羅遣使與琉球通好已籍記船

物請命　上謂李至剛等曰暹羅與琉球修好是番邦美

事船漂至此正宜嘉卹豈可利其物而籍之鄉有善人猶

能援人于危況朝廷統御入下哉其令布政司舟壞者修

--

理乏食者給粟俟有便風其人欲歸或往琉球導之去○

上御右順門召解縉黃淮胡廣胡儼楊榮楊士奇金糼孜

諭之曰朕卽位以來爾七人朝夕相與共事朕嘉爾等恭

愼不懈故在宮中亦屢言之然恆情保初易保終難朕固

常存於心爾等亦宜謹終如始庶幾君臣獲保全之美緡

等叩首言　陛下不以臣等淺陋過垂信任敢不勉勵圖

報　上喜皆賜五品公服又曰皇后數言欲召見爾七人

命婦其令卽赴柔儀殿見是曰縉等妻入見　中宮訓勞

備至皆賜五品冠服及鈔幣表裏○鄭賜劾奏廣東儋州

知州陳敏同海南衛千户陳善等運糧遭風壞舟擅以官

粮濟軍士請逮問之　上曰運糧所以蓄軍有急安得不

與賜等曰法非有命不得擅給　上曰事有權宜待報而

後給無及矣汲黯所以達大體也其置勿問

十月御史有言甘肅總兵官宋晟擅竊威權事多專制

上諭侍臣曰任事不專則不能成功況大將受邊寄豈可

盡拘文法今當明與晟言使之釋疑勑之曰前者御史言

卿專擅此言官欲舉其職夫爲將不專則功不立朕旣付

卿以閫外之任事有便宜卽行而後聞自古明君任將率

用此道忠臣事君亦在推誠朕知卿有素委以重任彼雖

有言卿勿置意但盡心邊務以副朕懷

